
তোমাসবে মিলি মোক লৈয়ো দোলা কৰি।

মই ইন্দ্ৰ হৈবে খুজো অম্ৰাৱতীপুৰী॥১৬৮

ব্ৰাহ্মণসকলে বোলে নুবোলাহা আক।

কাটিলেও নুৱাৰিবো দোলা বহিবাক

শুনিয়া নহুষ ৰাজা ক্ৰোধে জ্বলি গৈলা।

ব্ৰাহ্মণ সবৰ আগে দোলা সাজি থৈলা॥১৬৯

দোলা লোৱা বুলি সবে কৰে আতি ৰোল।

ব্ৰাহ্মণসবৰ নুশুনয় মাত বোল॥

গোচৰ কৰয় সবে নৃপতিৰ ঠাই।

ৰাজা বোলে গুৰু সব এৰান নাযায়॥১৭০

ঝান্টে কৰি লহ দোলা বিলম্ব নকৰ।

দূতক চাহিয়া ৰাজা বোলে পুনৰ্ব্বাৰ॥

আৰো কিবা চাহ ব্ৰাহ্মণৰ এত গৰ্ব্ব।

ধৰাধৰি সমস্তৰে মান কৰা খৰ্ব্ব॥১৭১

ৰাজাৰ বচন হেন শুনি দূতচয়।

ব্ৰাহ্মণসবক যুতি [১] দোলা তুলি দেয়॥ 

ৰাজা উঠিলেক যাই দোলাৰ উপৰ।

শচী পাশে চলিলন্ত কান্ধে ব্ৰাহ্মণৰ॥১৭২

বহিবে নোৱাৰে দোলা কান্ধ ফাটি যায়।

দোলাখান মাটিতে পেহ্লালা ছেগ চাই॥








	↑ যুতি—বান্ধি, যোগকৰি।

